XXIX Araw ng pagpapahalaga sa buhay – 4 pebrero 2007

MAHALIN AT PAHALAGAHAN ANG BUHAY
Ang buhay ay dapat mahalin: ito ang una at pinakamahalagang bagay sa bawa’t tao.  Sa pamamagitan ng pagmamahal nagsimula ang buhay, at ang buhay ay nagnanasa at naghihintay ng pagmamahal. Dahil dito ang buhay ng isang tao ay maaari at nararapat ialay, alang-alang sa pagmamahal, at sa pag-aalay ng buhay makakamtan ang kabuuan ng kanyang kahulugan. Huwag pababain ang halaga ng buhay lalo’t higit ay huwag itong wasakin. Totoong ang buhay sa araw-araw ay hindi magkakatulad : may araw ng kasayahan at ng pagdurusa, araw ng pagpapasalamat at araw ng pagkabigo, panahon ng kabataan at panahon ng katandaan, panahon ng kalusugan at panahon ng kahinaan… Pagminsan nabibigyan ng halaga ang buhay at nagpapasalamat sa Diyos, ‘lover of life’(Sap 11,26), ngunit kung dumarating ang kahirapan, pagkakasakit at pag-iisa, ang buhay ay nagiging mabigat na pasanin..

Subalit ang halaga ng buhay ay di nasusukat sa pamamagitan ng mga sitwasyon o sa mga nararamdaman sa iba’t ibang panahon nito; mananatili itong napakahalagang bagay kaninuman at dahil dito hindi ito maaaring pakialaman ng sinuman. Ang anumang uri ng buhay ay hindi masasabing ‘atin’. Ang tunay na pagmamahal sa buhay, na hindi nababahiran ng pagiging makasarili, ay hindi naaayon sa kaisipan ng walang pasubaling pag-angkin,  ang lahat ay ‘akin’;’akin’. ‘Akin’ kaya nga at puwede kong gawin ang aking gusto: ang aking asawa, ang aking mga anak, ang aking katawan, ang aking nakaraan at ang aking hinaharap, ang aking bansa, ang aking kabuhayan, maging ang Diyos ay sa akin magsisilbi, hanggang sa gamitin ang Kanyang pangalan upang mabigyan ng katarungan ang mga pagpatay, tuluyang paglapastangan sa buhay.

Kung atin lamang pag-uukulan ng pansin, mula sa loob natin at may nagsasabing ang buhay ay isang sagradong bagay na hindi puwedeng hawakan ng kahit na sino; at ang pagkilala ng kahalagahan ng buhay ang bukod tanging makapaghahatid ng katarungan,pagkakapantay-pantay at kapayapaan sa lahat.. Ang sinumang may sapat na pananampalataya ang siyang tanging makakaalam na ang buhay ay ang pinakamahalagang yugto sa pagitan ng kapanganakan at kamatayan ng bawat tao; ang buhay na nagsimula sa pagmamahal ng Diyos, Siya na tumawag sa mga magulang bilang ‘kamanlilikha Niya at ng Kanyang pagmamahal’(FC n.28). Ang bawa’t buhay ng tao ay may tanda na nanggaling sa Maykapal bilang pagpapatunay na ito ay walang katapusan. Ang buhay ay mahalin at ipagtanggol ng buong tapang. Hindi lamang igagalang, palalaguin, ipagdiriwang, aalagaan, pahahalagahan. Ang buhay ay dapat ding naisin. Dapat hanapin at isagawa ang tunay na ikagaganda at ikabubuti ng buhay dahil ito ay ipinagkatiwala sa atin upang ating pangalagaan at pamahalaan.

Ang sinumang nagmamahal sa buhay at nagtatanong ng kahulugan nito ay maghahanap din ng kahulugan ng kamatayan at kung paano ito haharapin, kaalinsabay ng pagtanggap sa katotohanang ang karapatang mabuhay ay hindi kailanman nagbibigay ng karapatan na magdesisyon kung kailan at kung paano wawakasan ito. Ang nagmamahal sa buhay, ay lumalaban sa mga sakit, paghihirap at mga paghamak - mga kaaway ng buhay - nang buong katalinuhan at sa pamamagitan din ng kontribusyon ng siyensiya.  Pero hindi kailanman dapat magpalinlang sa kaisipan na makatarungan ang ‘mercy killing’, na ito ay tanda ng pagmamalasakit sa kapwa,  maging ang paggagamot ng hindi naaayon at hindi tamang dami at timpla ng gamot. Sa pagkakataon ng malubhang pagkakasakit, higit ang pangangailangan ng pagdamay ng mga nagmamahal sa buhay upang maalagaan ang maysakit at hindi ang mga taong nais wakasan ang paghihirap ng maysakit sa pamamagitan ng kamatayan.

Ang nagmamahal sa buhay ay hindi nagsisira nito bagkus ay nagbibigay nito, hindi inaabuso bagkus ay ginagamit ito sa paglilingkod sa kapwa. Ang pagmamahal sa buhay ay nangangahulugan din ng hindi pagkakait nito kaninuman kahit na nga sa mga maliliit at mahihina, lalong lalo na sa mga may kapinsanan. Isang hindi makataong gawain ang pagpili ng mga batang dapat o di dapat na isilang dahil lamang sa natuklasang ito ay may kapansanan. Walang anumang uri ng buhay ng tao, kahit na nga isang sanggol na nasa sinapupunan pa lamang ang hindi pwede hindi pahalagahan o ipagamit sa mga scientific researches. Ang paghahangad magkaroon ng anak ay hindi nagbibigay ng karapatan sa kaninuman na makamtan ito sa anumang kapamaraanan. Ang anak ay nabibigyan ng buhay sa sinapupunan ng isang babae, subalit ang pag-aampon ay isa ring uri ng pagsisilang na marangal, kahanga-hanga at puwedeng maipagmamalaki.

Ang atin bang panahon, ang ating kultura, ang ating bansa ay totoong nagmamahal sa buhay? Ang mga taong nagmamalasakit ng buong puso sa pagpapahalaga sa buhay ay malimit pa rin binabagabag ng aborsiyon, mercy killing, malaking kabawasan ng mga nanganganak at ang mga pang-aabuso sa maraming mga babae at lalaki, lalo na ang nangingibang-bansa, mga nagpunta dito sa ating bansa sa paghahangad na mabuhay ng malaya at marangal. Kinakailangan ang isang buo at matibay na desisyon patungo sa ikalalago ng tunay na pagmamahal sa buhay. Hindi sapat ang pagtanggi o ang di pagsasabi ng ‘oo’, ang kailangan ay ang masigasig at pangmatagalang pagsuporta sa mga pamilya, sa mga kabataan at mga nangangailangan.

Bigyan ng higit na pansin at pag-asa ang mga kabataan na kalimitang inililigaw ng pag-aakalang pagmamahal. Mga kabataang may kakayahang magmahal ng walang pakundangan, kahandaang magbigay, na tuluyan nang nalimutan ng mga matatanda. Ngunit ang mga kabataan ay maari ding makaranas ng kalituhan at mawalan ng direksiyon sa buhay dahil sa kakulangan ng pagmamahal hanggang sa dumating sa punto na ipahamak ang kanilang buhay at maramdaman ang mabigat na pasanin na hindi nila makayanan at tuloy mapabaling sa mga nakakamatay na libangan tulad ng bawal na gamot. Walang sinuman ang puwedeng magsawalang-kibo.

Dahil dito, bilang Tagasubaybay, nagpapasalamat kami sa mg taong isinasabuhay ang bagong kautusan na ibinigay ni Hesus, ang mahalin ang mga kabataan katulad ng pagmamahal sa sarili. Salamat sa mga magulang, mga pari, mga maestra, mga taong  patuloy na tumatanggap sa kabataan ng buong kasiyahan, maging sa kanilang mga problema at mga kalituhan. Salamat din sa mga taong gumagawa ng pamamaraan upang mabigyan ang kabataan ng isang kinabukasang tahimik, at patuloy na paghubog tungo sa isang marangal na trabaho.

Ang buhay ng isang tao ay tunay nga na isang pakikipagsapalaran para doon sa mga taong tunay na nagmamahal, hindi sinusukat, walang hinihintay na kapalit; at higit sa lahat ito ay isang biyaya upang maranasan natin ang pagmamahal ng Ama at sa pamamagitan noon ay maramdaman natin ang tamis at kasiyahan na pangalagaan ang buhay lalo na ng mga mahihina at yaong hindi kayang ipagtanggol ang kanilang sarili. Ang mahalin ang buhay at magnasang mabuhay ay tanggapin natin bilang biyaya, pangalagaan, ialay at gamitin para sa pagkakaisa ng sangkatauhan. 

